






















































Ofanvatnshreinsun við Árbæjarlónið 

 

Ofanvatn frá hluta Árbæjarhverfisins fer í regnvatnskerfi Veitna og í útrásir í  Elliðaárnar ofan við 
stíflustæðið. Regnvatnsútrásirnar eru hluti af fráveitukerfinu sem var byggt upp frá 1964 og því er 
Árbær eitt af fyrstu hverfunum þar sem regn og skólp er aðskilið í tvö kerfi. Regnvatn er leitt í sér röri 
beint í ár eða læki í nágrenni gatna og húsa. 

Reykjavíkurborg hefur markað sér stefnu um að innleiða blágrænar ofanvatnslausnir (BGO). 
Innleiðing þeirra er ein lykilaðgerð borgarinnar til að auka seiglu gagnvart loftslagsbreytingum og 
skapa vistvæn hverfi. Hluti af þeirri stefnu snýr að hreinsun ofanvatns og verndunar lífríkis í ám, 
vötnum og sjó. Því er mikilvægt að sjá til þess að ofanvatn frá götum og öðrum yfirborðsflötum sé 
hreinsað áður en því er hleypt út í lífríkið og að komið sé í veg fyrir að mengunarslys rati óhindrað 
ofan í regnvatnskerfið og út í Elliðaárnar. Með nálgun blágrænna ofanvatnslausna er leitast við 
náttúrulegir ferlar séu notaðir við meðhöndlun rigningarvatns í þéttbýli og að meðhöndlun þess sé 
sem næst uppruna. Blágrænar ofanvatnslausnir eru ekki stakar, einangraðar lausnir heldur hluti af 
stærra samhengi.  

Fyrsti hluti ofanvatnslausna er leitast við að láta regn síga niður í jarðveginn sem næst þeim stað sem 
það fellur, áður en það nær að taka með sér mengunarefni á leið sinni gegnum byggðina eða safnast 
fyrir á óheppilegum stöðum. Með því að endurskoða tengingar af ógegndræpum svæðum í hverfinu 
eins og þakflötum og götum og beina þeim að ógegndræpum svæðum eins og gróðursvæðum er 
vatnsflæði lágmarkað strax í byrjun, sem dreifir álagi á veitukerfi, styttir flutningsleiðir og kemur í veg 
fyrir uppsöfnun vatns á óæskilegum stöðum. 

Annar hluti þessara ofanvatnslausna eru svo náttúrulegar rennslisrásir, regnlautir, regnbeð, settjarnir 
og votlendi með sérvöldum jarðefnum og gróðri sem er komið fyrir við útrásarenda þar sem afrennsli 
af götum og lóðum er hreinsað áður en því er hleypt út í árnar. Þessar lausnir eru mótaðar í landið af 
landslagsarkitektum og falla inn náttúrlegt landslag svæðisins í heild þar sem plöntur og fræ af 
staðargróðurs svæðisins eru nýttar. Einnig reynist oft nauðsynlegt að notast við 
neðanjarðarhreinsivirki þar sem það á við, s.s. olíuskiljur sem grípa  mengunaróhöpp og hreinsa að 
einhverju marki mengun frá bílaumferð. 

Þriðji hluti þessara ofanvatnslausna snýr svo að fræðslu til almennings. Passa þarf meðhöndlun á 
mengandi efnum við heimilisnot og í atvinnurekstri og ganga frá þeim á umhverfisvænan máta en 
ekki hella þeim niður í niðurföll sem leiða beint út í viðkvæma náttúru. Með almennu fræðsluátaki er 
hægt að fækka tilvikum þar sem mengun er að berast í Elliðaárnar eða annan viðtaka. Þannig er 
einnig hægt að fá íbúa og notendur með sér í lið sem er lykilþáttur að víðtækri sátt og farsælum 
lausnum.  

 

Fjóla Jóhannesdóttir - OR 

Reykjavík 23. mars 2021 

 
 
Varðar: Elliðaárdalur, framkvæmdaáform í dalnum skv. nýju deiliskipulagi. 
 
Stýrihópur um Elliðaárdal og Árbæjarlón hefur óskað eftir yfirliti yfir helstu framkvæmdir sem nýtt 
deiliskipulag Elliðaárdalsins felur í sér. Heildarskipulag dalsins var tekið til endurskoðunar árið 2019 
og hlaut staðfestingu í borgarráði í lok ársins 2020. Aðallega er um að ræða nýjar stígatengingar og 
brýr yfir Elliðaár og verður gerð grein fyrir því helsta á hverju hlutasvæði dalsins fyrir sig, þ.e. 
norðurhluta, miðhluta og suðurhluta. 
 
Hönnun er hafin á því sem er blámerkt (2021) og stefnt á að hefja framkvæmdir á þessu ári. Fyrir 
liggja ákvarðanir um að framkvæma það sem er ljósbrúnt á næsta ári, en þó er hönnun ekki hafin 
allsstaðar. Önnur verkefni dagsett 2023 og 2024 eru á langtímaáætlun en ekki þó búið að ákveða 
eða fastsetja eins og það sem er nær í tíma. Sjá jafnframt deiliskipulagsáætlanir aftast hér bls. 4-6. 
 

 
 

Elliðaárdalur, norðurhluti.  
Stígatengingar og brýr, ártöl f. áætlaðar framkvæmdir sýndar með mismundandi lit. 

 
 
Að framan má sjá áætlaðar nýjar brýr og tengingar í framhaldi af því að OR hefur nýlega fjarlægt 
hitaveitustokk í dalnum og þ.a.l. er engin stígatenging fyrir hendi á þessu svæði í dag. Stefnt er á 



  

             bls. 2 

framkvæmdir á næsta ári. Auk þess er stefnt á framkvæmdir á þessu ári með hjólastíg (bláa línan) 
frá nýrri brú yfir Elliðaárnar yfir í átt að Geirsnefi. Varðandi Rafstöðvarveginn þá á eftir að botna 
ákveðna hluti t.a.m. með pípuna áður en ákvörðun verður tekin um nýjar stígatengingar á því 
svæði. Einnig liggja engar ákvarðanir fyrir varðandi nýja brú yfir Elliðaár til að tengja 
Rafstöðvarsvæðið í átt að fyrirhuguðu uppbyggingarsvæði við Stekkjarbakka. 
 

 
 

Elliðaárdalur, miðhluti.  
Stígatengingar og brýr, ártöl f. áætlaðar framkvæmdir sýndar með mismundandi lit. 

 
 
Að ofan þá er ráðgert að hefja framkvæmdir við hjólastíg á þessu ári milli Vatnsveitubrúar og stíflu. 
Aðrar framkvæmdir eru í skoðun og eftir að fastsetja í áætlun m.t.t. hönnunar og framkvæmdir.  
 
Varðandi framkvæmdir í suðurhluta Elliðaárdals, sjá bls. 3 þá er um 1 km kafla af hjólastíg á 
svæðinu á áætlun 2022, og tvær tengingar yfir Elliðaárdalinn m.a. við Dimmu og ný tenging ekki 
langt frá árið 2023. Framkvæmdir við stíga tengt Arnarnesvegi eru síðan ráðgerðar fljótlega eftir 
það.  
 
Jafnframt má nefna önnur verkefni sem eru óbeint/beintengd deiliskipulaginu, s.s. minni 
áningastaðir á víð og dreif, ofanvatnsmál og menningarminjar en í deiliskipulaginu er lögð áhersla á 
verndun sögulegra minja á svæðinu og þá arfleifð sem þær geyma. 
 
Bent skal á kafla 3.8 um varðveislu minja í greinargerð skipulagsins (stefnumörkun og skilmálar) 
bls. 29. Alls eru 147 skráðar minjar á skipulagssvæðinu, og af þessum 147 minjum eru friðaðar 
fornleifar 100 ára og eldri alls 54 talsins og af þeim eru 40 sjáanlegar á yfirborði. Engar friðlýstar 
fornleifar eru á svæðinu en Elliðaárstöðin, þrýstivatnspípan og Árbæjarstífla eru friðlýst hús og 
mannvirki. Fornleifarnar eru almennt í mjög misjöfnu ásigkomulagi og eru elstu sjáanlegu minjarnar í 
Árhólmanum, sem tilheyra Innréttingatímabilinu, að hverfa í gróður og sökkva í mýrlendi.  Í 
minjaskráningu eru skilgreind 10 verndarsvæði sem lagt er til að sérstakt tillit verði tekið til í 
deiliskipulagi. Tekið var undir þetta sjónarmið eru níu svæði sett undir sérstaka vernd í deiliskipulagi og 
skilmálar settir vegna varðveislu þeirra. 



  

             bls. 3 

 
 

 
 

Elliðaárdalur, suðurhluti.  
Stígatengingar og brýr, ártöl f. áætlaðar framkvæmdir sýndar með mismundandi lit. 

 

 
 
 

 
 

 

f.h skipulagsfulltrúa, /Björn I. Edvardsson 
 
 



  

             bls. 4 

 
 

Elliðaárdalur, norðurhluti. 
Deiliskipulag 
 
 



  

             bls. 5 

 
 

Elliðaárdalur, miðhluti. 
Deiliskipulag 

 
 
 
 
 



  

             bls. 6 

 
 

Elliðaárdalur, suðurhluti. 
Deiliskipulag 

MINNISBLAÐ  
 

Viðtakandi: Bjarni Bjarnason forstjóri og Elín Smáradóttir yfirlögfræðingur 
Sendandi: Belinda Eir Engilbertsdóttir sérfræðingur lóða og lendna, Hólmfríður 

Sigurðardóttir umhverfisstjóri og Ólöf Snæhólm Baldursdóttir, sérfræðingur í 
samskiptamálum. 

Dagsetning: 2. nóvember 2020  
Efni: Tæming Árbæjarlóns – Tímalína – stutta útgáfan 

 
Eftir að raforkuvinnslu var hætt árið 2014 í Elliðaárstöðinni hefur Árbæjarstífla einungis verið rekin með hagsmuni lífríkisins 
að leiðarljósi. Í gegnum tíðina hefur verklagi verið háttað þannig: 

• Á veturna hefur verið fyllt upp í lónið og það sett á yfirfall. Töluvert hefur verið um ábendingar frá íbúum um 
slysahættu þegar ís leggur á lónið og börn fara út á það. Sett hafa verið upp varúðarskilti. 

• Á vorin hefur lónið verið tæmt, eins snemma og veður leyfir, áður en lífríki árinnar „vaknar“. Tæmt hefur 
verið í tveimur hlutum til að opna fyrir fiskgegnd í gegnum stífluna, fyrst sunnanmegin (botnlokinn opnaður) 
og svo þegar tæmst hefur töluvert úr lóninu hafa lokurnar Árbæjarmegin, norðanmegin í stíflunni, verið 
opnaðar og sá hluti tæmdur alveg til að hleypa niður þeim fiski sem þar er.  

• Nokkrum dögum eftir tæmingu hefur verið fyllt upp í andapollinn svokallaða, Árbæjarmegin. Grindur hafa 
verið settar  í Árbæjarkvíslina að ofan- og neðanverðu, því ekki er fiskgegnt í gegnum stífluna Árbæjarmegin. 
Er það gert til að fiskur gangi ekki upp kvíslina og festist í lóninu ofan eða neðan stíflunnar. Engu að síður 
hefur eitthvað af fiski fest í lóninu.   
 

Tímalína 
 
Vor 2020 – Árleg tæming Árbæjarlóns  
 
Undirbúningur: 
 

• Í samráðsferlinu kom ábending frá Fiskistofu um áhrif tæmingar Árbæjarlóns á lífríki árinnar. Tæmingin hefur í för 
með sér snögga rennslisbreytingu ásamt framburði aurs, að sem safnast hefur upp í lóninu, niður árfarveginn 
þegar lokur eru opnaðar. Fiskistofa taldi tæminguna ekki leyfisskylda. 

• Í kjölfarið var haft samráð við Hafrannsóknarstofnun um útfærslu á því hvernig væri hægt að standa að 
tæmingunni þannig að hún hefði sem minnst áhrif á lífríkið, bæði aðferð (hversu hratt lokurnar eru opnaðar) og 
tímasetningu. Hafrannsóknarstofnun ákvað að framkvæma leiðnimælingar og taka vatnsýni til að meta vatnsgæði 
við tæmingu. 

• Samhliða þessu var haft náið samráð við Heilbrigðiseftirlit (HER), Reykjavíkurborg og aðra hagaðila með símtölum 
og fundum, ásamt því sem fulltrúar hagaðila voru viðstaddir tæminguna sjálfa.  

 

Lónið tæmt 21. -27. apríl: 

• Tæmt samkvæmt ráðleggingum Hafrannsóknarstofnunnar. 
• Eftirfarandi hagaðilar voru viðstaddir tæminguna: 

o Friðþjófur Árnason, Hafrannsóknarstofnun, ásamt samstarfsfólki. 
o Þórólfur Jónsson, deildarstjóri náttúru og garða, Umhverfis- og skipulagssviði Reykjavíkurborgar 
o Svava S. Steinarsdóttir, Heilbrigðiseftirliti Reykjavíkur, Umhverfis- og skipulagssviði Reykjavíkurborgar 
o Sigþór Gunnlaugsson, SVFR 
o Ingimundur Bergsson, SVFR 

• Þegar lónið Árbæjarmegin var tæmt kom strax í ljós eftir samtal Belindu Eir Engilbertsdóttir starfsmanns OR við 
Friðþjóf Árnason (FÁ) starfsmann Hafrannsóknarstofnunnar á staðnum að súrefnið í ánum hríðféll á meðan 
tæmingu stóð og árnar urðu dökkar af aurburði.  

 

Niðurstaða: 

• Hafrannsóknarstofnun sendi frá sér minnisblað með helstu niðurstöðum vatnsgæðamælingar.  

• OR boðaði til rýnifundar með helstu hagaðilum til að meta hvernig gekk og hvað mætti betur fara. Á þeim fundi, 
sem haldinn var þann 4. maí kynnti Hafrannsóknarstofnun niðurstöður vatnsgæðamælinga og kom þar fram að 
súrefnismagn árvatnsins hafi farið langt niður við lok tæmingar. Á fundinum voru:  

o Hólmfríður Sigurðardóttir, umhverfisstjóri OR 
o Belinda Eir Engilbertsdóttir, sérfræðingur Lóða og lendna hjá OR 
o Friðþjófur Árnason, Hafrannsóknarstofnun 
o Guðni Guðbergsson, Hafrannsóknarstofnun 
o Þórólfur Jónsson, deildarstjóri náttúru og garða, Umhverfis- og skipulagssviði Reykjavíkurborgar 
o Svava S. Steinarsdóttir, Heilbrigðiseftirliti Reykjavíkur, Umhverfis- og skipulagssviði Reykjavíkurborgar 
o Ingi Þór Hafsteinsson, starfsmaður Orku náttúrunnar 

• 12. maí 2020. Rýnifundur OR með Hafrannsóknarstofnun 
Á fundinum voru:  

o Bjarni Bjarnason, forstjóri OR 
o Magnús Már Einarsson, forstöðumaður Aðbúnaðar OR 
o Belinda Eir Engilbertsdóttir, sérfræðingur Lóða og lendna OR 
o Hólmfríður Sigurðardóttir, umhverfisstjóri OR 
o Ingi Þór Hafsteinsson, vélfræðingur ON 
o Friðþjófur Árnason, Hafrannsóknarstofnun 
o Guðni Guðbergsson, Hafrannsóknarstofnun 

Hafrannsóknarstofnun kynnti niðurstöður vatnsgæðamælinga og setti fram fjórar sviðsmyndir eftir vænleika (sjá 
nánar minnisblað, dagsett 28.10.2020). Kostur 1 og 2 taldir vænlegastir fyrir lífríkið. Sviðsmyndir: 

1. Fjarlægja stíflu og ganga frá svæði í „upprunalegt“ ástand. 
2. Hafa allar lokur opnar árið um kring og gera skarð í einn þröskuldinn Árbæjarmegin til að auðvelda 

göngur fiska.  
3. Hafa Geiraloku alltaf opna og stækka op hennar. Hafa lokurnar Árbæjamegin alltaf lokaðar. 
4. Halda áfram hefðbundnum aðferðum en bæta tæmingu (tímasetningu og framkvæmd).  

Tekin var ákvörðun um að nærtækast væri að fylgja sviðsmynd 2 og að taka málið upp að hausti. 
 
  
Haust 2020– Endanleg tæming Árbæjarlóns: 
 
Undirbúningur: 

• Eftir innanhúsfundi var ákveðið að hefja undirbúning að því að tæma Árbæjarlónið endanlega. 
• Samráð var haft við Hafrannsóknarstofnun um hvernig og hvenær væri vænlegast að tæma lónið með hagsmuni 

lífríkis ánna að leiðarljósi.  
o Niðurstaðan var að út frá hagsmunum lífríkisins væri best að tæma lónið um miðjan október 

• Upplýsingapóstur var sendur á eftirfarandi hagaðila þann 9. október sl., þar sem fyrirhuguð tæming var kynnt og 
boðið að koma athugasemdum á framfæri: 

o Hafrannsóknarstofnun (Hafró) 
o Orkustofnun (OS)  
o Heilbrigðiseftirlit Reykjavíkur (HER)  
o Heilbrigðiseftirlit Hafnarfjarðar og Kópavogs  
o Náttúrufræðistofa Kópavogs  
o Kópavogsbær  
o Fiskistofa   
o Árnefnd Elliðaáa   
o Umhverfisstofnun (UST)  
o Sveitarfélög og landeigendur  
o Reykjavík - Umhverfis- og skipulagssvið  
o Kópavogur - Umhverfis- og skipulagssvið (v/Elliðavatns)  
o Stangveiðifélag Reykjavíkur (SVFR) 
o Veiðifélag Elliðavatns 

• Frekari upplýsingagjöf til helstu hagaðila (símtöl, tölvupóstsamskipti, fundir): 
o Þórólfur Jónsson, deildarstjóri náttúru og garða, Umhverfis- og skipulagssviði Reykjavíkurborgar. 
o Snorri Sigurðsson, líffræðingur, Umhverfis- og skipulagssviði Reykjavíkurborgar. 
o Svava S. Steinarsdóttir, Heilbrigðiseftirliti Reykjavíkur, Umhverfis- og skipulagssviði Reykjavíkurborgar. 
o Sigurþór Gunnlaugsson framkvæmdarstjóri Stangveiðifélags Reykjavíkur 
o Ólafur E. Jóhannsson, formaður Árnefndar Elliðaáa og formaður veiðifélag Elliðavatns. 

• Tæmingu var frestað um tvær vikur til að undirbúa tæminguna betur eftir samráð við Hafrannsóknarstofnun, eða 
til 29. október sl. 

• Óskað var eftir því við Arnór Þóri Sigfússon, dýravistfræðing hjá Verkís, gerði úttekt á áhrifum tæmingar á fuglalíf. 
• Vettvangsferðir voru farnar á svæðið vegna fuglalífs og landgræðslu til vistheimtar að tæmingu lokinni.  

• Minnisblað Arnórs Þ. Sigfússonar um áhrif á fuglalíf lá fyrir þann 23. október, og hefur ekki áhrif á tæminguna. 
Minnisblaðið sent á helstu hagaðila, þ.m.t. Reykjavíkurborg. 

• Bréf til íbúa sent til útsendingar mánudaginn þann 26. október, með tengli í minnisblað dýravistfræðings. 
Starfsmaður OR sem sér um útsendingar er á námskeiði svo bréfið fer ekki út.  

• Þann 28. október verður ljóst að bréf til íbúa hefur ekki verið sent og að ekki sé hægt að senda það úr kerfinu í 
nafni OR vegna persónuverndarlaga. Veitur eiga allar tengiliðaupplýsingarnar og mega ekki deila þeim.  

• Fréttatilkynning send þann 28. október á fjölmiðla, frétt á or.is, færsla á WP og FB síðu Árbæjar og OR  
 

• Fundur á Árbæjarstíflu þann 28. október með Reykjavíkurborg, mætt voru: 
o Þórólfur Jónsson, deildarstjóri náttúru og garða, Umhverfis- og skipulagssviði Reykjavíkurborgar. 
o Snorri Sigurðsson, líffræðingur, Umhverfis- og skipulagssviði Reykjavíkurborgar. 
o Hólmfríður Sigurðardóttir, umhverfisstjóri OR. 
o Belinda Eir Engilbertsdóttir, sérfræðingur Lóða og lendna hjá OR. 
o Friðþjófur Árnason, Hafrannsóknarstofnun. 
o Arnór Þórir Sigfússyni, dýravistfræðingur, Verkís. 

  Farið yfir málið og umræður. Sátt um að þessi leið verði farin vegna hagsmuna lífríkisins.  
• Starfsmaður OR hringir í helstu hagaðila til að minna á að tæmingin sé daginn eftir.  

 

Lónið tæmt 29. október: 

• Lónið tæmt, eftirfarandi hagaðilar viðstaddir: 
o Sigurþór Gunnlaugsson, framkvæmdarstjóri SVFR 
o Svava S. Steinarsdóttir (SSS), Heilbrigðiseftirliti Reykjavíkur, Umhverfis- og skipulagssviði 

Reykjavíkurborgar 
• Þórólfur Jónsson hjá Reykjavíkurborg taldi ekki ástæðu að mæta ef SSS yrði á staðnum. 
• Eftir hádegi byrjar verktaki að slá og dreifa fræslægju á gamla botn Árbæjarlóns til að flýta fyrir endurheimt 

staðargróðurs.  
• Jákvæður fréttaflutningur um tæminguna á helstu fréttamiðlum.  
• Daginn eftir sett niður þrjú skilti með upplýsingum um landgræðslu, endurheimt staðargróðurs sett upp með 

stuttu millibili norðan Árbæjarstíflu. 
 

 



Bjarni Bjarnason 
Forstjóri OR 

Í kjölfar kynningar skipulagsfulltrúa Reykjavíkur á fundi stýrihóps um Elliðaárdalinn, sem 
skipaður var af Borgarráði, virðast verulegur vafi leika á um það hvort tæming Árbæjarlóns til 
frambúðar sé í samræmi við gildandi deiliskipulag Elliðárdalsins. Í ljósi þessa leggur 
stýrihópurinn það til við OR að Árbæjarlón verði stillt af í þá stöðu sem samræmist án 
vafa gildandi deiliskipulagi á meðan stýrihópurinn vinnur frekar í málinu og leitar lausna á 
málefnum stíflunnar og umhverfis hennar til frambúðar. Í framhaldinu verði haft samráð við 
þá aðila sem að málinu þurfa að koma, sem auk OR eru m.a. Skipulagsfulltrúi, 
Náttúrufræðistofnun, Hafrannsóknarstofnun og Minjastofnun. 

Stýrihópurinn mun óska eftir því að fulltrúar OR sem og fyrrnefndir aðilar og mögulega fleiri 
komi til fundar við hópinn sem allra fyrst og fari yfir með hvaða hætti best verði staðið að 
framhaldinu. 

Þorkell Heiðarsson, formaður 
Björn Gíslason 
Pawel Bartoszek 
Sara Björg Sigurðardóttir 

 

Fulltrúar í stýrihópnum sem jafnframt sitja í stjórn OR þær Brynhildur Davíðsdóttir og Hildur 
Björnsdóttir komu ekki að afgreiðslu þessa bréfs. 

110 Reykjavík 
                Hafnarfjörður 28.10.2020 

 

Minnisblað - Árbæjarstífla og framtíðin 

Árbæjarstíflan var byggð árin 1920 - 1929  í tengslum við virkjun Elliðaáa en virkjunin var tekin í notkun 

árið 2021. Árbæjarstífla var byggð í tveimur áföngum, fyrri áfangi var steyptur árið 1920, en seinni 

áfangi árið 1929 en með honum var stíflan hækkuð og lengd og náði þá yfir báðar kvíslar árinnar. Með 

byggingu Árbæjarstíflu lokaðist fyrir allar göngur laxfiska upp árnar. Ganga fiska niður árnar 

takmarkaðist við yfirfall stíflunnar eða með árvatninu í gegnum þrýstipípu og hverfla rafstöðvarinnar 

en dánartíðni fiska getir verið há á slíku ferðalagi. Til að tryggja að lax kæmist á hrygningarstöðvar sínar 

ofan Árbæjarstíflu var byggð laxakista neðan við útfall rafstöðvarinnar og þar var lax á göngu upp í 

árnar fangaður, háfaður upp í tanka og ekið upp á efri svæði árinnar þar sem honum var sleppt. Þessum 

flutningum á laxi var hætt þegar rekstri Árbæjarlóns var breytt þannig að syðri hluti lónsins var tæmdur 

að vori og hafður tómur yfir sumarmánuðina. Á því tímabili streymdi hluti árvatnsins í gegnum loku í 

botni stífluveggsins og lax á uppgöngu sinni yfir sumarið gat því gengið um botnrásina og upp á þau 

svæði Elliðaáa sem eru ofan Árbæjarlóns, þ.m.t. Elliðavatn, Hólmsá og Suðurá. Að hausti þegar öllum 

lokum Árbæjarstíflu er lokað á ný og syðri hluti Árbæjarlóns var fylltur, lokast fyrir gönguleiðir laxfiska. 

Segja má að fimm mánuði ársins hafi verið opið fyrir göngur fiska en sjö mánuði lokað fyrir slíkar 

göngur. Árbæjarstífla hindraði einnig að hluta til eðlilegan flutning annarra  ferskvatnslífvera þó 

einhverjar þeirra ættu greiða leið með vatni sem féll á yfirfalli yfir stífluvegginn þann tíma sem stíflan 

var lokuð og Árbæjarlón fullt. Auk þess hefur stíflan áhrif á rennsli og setflutning árinnar. 

Það verklag að tæma Árbæjarlón að vori hefur verið viðhaldið síðustu áratugi og var fram haldið þó 

rekstri rafstöðvarinnar í Elliðaárdal hafi verið hætt fyrir um áratug. Þegar rafmagnsframleiðsla lagðist 

af í Elliðaám urðu einnig þær breytingar að miðlun vatns um stíflu í Elliðavatni var að mestu hætt en 

venjan var sú að safna í vatnið yfir nætur og um helgar en keyra Elliðaárvirkjun yfir daginn á virkum 

dögum þegar rafmagnsnotkun var í hámarki. Þegar miðlun var hætt dró úr dægursveiflum í rennsli sem 

við miðlun voru einkennandi fyrir rennsli ánna neðan við Elliðavatn (1. mynd). Slík miðlun er almennt 

talin skaðleg fyrir lífríki strandsvæða bæði straum og stöðuvatna, þar með talið fiskstofna. 



 

 

1. mynd.  Rennsli (m3/sek) mælt við Heyvað í Elliðaám í janúar 2010, þegar Elliðaárvirkjun var í rekstri. 
(Veðurstofa Íslands, óyfirfarin gögn í gagnagrunni,  http://vmkerfi.os.is/vatn)  

 

Eftir tíu ára hlé er ólíklegt að rafmagnsframleiðsla hefjist aftur í Elliðaárvirkjun.  Huga þarf að framtíð 

Árbæjarstíflu/Árbæjarlóns og skoða hvaða möguleikar eru fyrir hendi til að endurheimta að hluta eða 

alveg náttúrlegan farveg og rennsli Elliðaáa. Orkuveitan óskaði eftir tillögum frá Hafrannsóknastofnun 

sem lagði fram fjórar sviðsmyndir og raðaði þeim eftir vænleika m.t.t. vatnalífríkis. 

1. Fjarlægja stíflu og ganga frá svæði í „upprunalegu“ ástandi. 

2. Hafa allar lokur opnar árið um kring og gera skarð í einn þröskuldinn Árbæjarmegin til að 

auðvelda göngur fiska. 

3. Hafa Geiraloku alltaf opna og stækka op hennar. Hafa lokurnar Árbæjarmegin alltaf 

lokaðar. 

4. Halda áfram hefðbundnum aðferðum en bæta tæmingu (tímasetning og framkvæmd).  

 

Kostir 1 og 2 eru að mati Hafrannsóknastofnunar hagstæðastir fyrir vatnalífríki árinnar. Þó að 

Árbæjarstífla teljist lítil stífla geta áhrif hennar á lífríkið þó verið talsverð, einkum fyrir göngufiska eins 

og laxfiska og ál. Með því að hafa lokur stöðugt opnar og/eða fjarlægja stífluna endurheimtist varanlega 

um 500m árkafli í hvorri kvísl (Árbæjarkvísl og Breiðholtskvísl). Árbæjarkvíslin er alltaf lokuð en 

Breiðholtskvíslin hefur náttúrulegt rennsli yfir sumarmánuðina meðan stíflan er opin þeim megin. Yfir 

vetrarmánuðina er Árbæjarlónið fullt og nær þá yfir báðar kvíslarnar og skerðir rennsli þeirra sem því 

nemur.  

Almennt eru helstu jákvæðu áhrif kosta 1 og 2 á straumvötn að 1) náttúrlegt rennsli og setframburður  

áa er endurheimt, 2) far fiska og annarra lífvera  verður hindrunarlaust allt árið, 3) búsvæði lífvera sem 

röskuðust við stíflugerð endurheimtast og 4) oft batna vatnsgæði áa þegar stíflur eru fjarlægðar. 



Hugsanleg neikvæð áhrif á lífríkið við það að opna/fjarlægja stíflu eru þau að 1) búsvæði lífvera sem 

aðlagast hafa umhverfi við stíflu er raskað og 2) hugsanlega losna óæskileg efni og set úr 

uppistöðulónum ofan stíflu þegar tæming þeirra á sér stað. Þegar vatni er safnað ofan stíflna  og 

straumvatni breytt í stöðuvatn breytist lífríki úr því að vera myndað af tegundum sem er aðlagaðar 

straumvatni og yfir í tegundir sem einkenni lífríki í stöðuvatni. Þegar árlega er verið ýmist að safna vatni  

ofan stíflu og það er tæmt aftur er allt svæðið á lónstæðinu sífellt að breytast. Við slíkar aðstæður er 

líklegast að framleiðsla lífríkisins á lónstæðinu séu að mestu óvirk. Í tilfelli Árbæjarlóns er ekki aukin 

hætta á að óæskileg efni eða set berist frá lóninu niður árnar þar sem seti í lóninu hefur verið haldið í 

lágmarki með því að tæma lónið árlega með tilheyrandi aurburði og breytingum á vatnsgæðum. Með 

því að hafa lokur opnar árið um kring og/eða fjarlægja Árbæjarstíflu verður ekki lengur þörf á árlegri 

tæmingu og þar með komið í veg fyrir það rask (rennslisbreytingar, breytingar á styrk súrefnis/pH og 

aurburður) sem því fylgir. Mælingar sem gerðar voru við tæmingu Árbæjarlóns vorið 2020 sýndu að 

neðan við stíflu fór súrefnismagn árvatnsins lægst niður í 1,04 mg/l (9,3% mettun) við lok tæmingar (2. 

mynd), vegna súrefnissnauðs vatns úr botni lónsins.  Á sama tíma barst mikið grugg og set með 

árvatninu úr botni lónsins. Slík súrefnisþurrð getur haft neikvæð áhrif á lífríkið og lífslíkur hrogna og 

seiða laxfiska ef það varir í einhvern tíma. Við tæmingu Árbæjarlóns varði þetta súrefnissnauða ástand 

mjög stutt og líklega hefur dregið hratt úr því eftir því sem neðar dró vegna fossa og flúða sem lofta 

vatnið og auka súrefnismagn. Um klukkutíma eftir að lónið tæmdist var súrefnismettun orðin eðlileg á 

ný (100%) þó árvatnið væri gruggað talsvert lengur.  

 

2. mynd. Styrkur uppleysts súrefnis (mg/l O2) í Elliðaám 70 m neðan við syðri loku Árbæjarlóns við tæmingu 

lónsins 27. apríl 2020. 

Út frá hagsmunum vatnalífríkis og þar með fiskstofna er ekki mikill munur á kostum 1 og 2 utan þess 

að með því að fjarlægja stíflu þá er komið í veg fyrir hugsanlega gönguhindrun upp í gegnum loku 

sunnan megin í Árbæjarstíflunni. Sú loka er nokkuð lítil miðað við það vatnsmagn sem um hana rennur 

og straumþungi í gegnum hana því mikill. Líkur eru á að hún sé hindrun fyrir göngu seiða og smærri 

fiska.   

Almennt eru áhrif af því að fjarlægja stíflur nokkuð vel þekkt og víða um heim er kapp lagt á að fjarlægja 

stíflur sem komnar eru úr notkun og endurheimta farvegi og fyrra lífríki. Með því að fjarlægja stíflur er 

komið í veg fyrir kostnaðarsamt viðhald, hættu sem getur stafað af stíflumannvirki/lóni eða vegna rofs 

á stíflu og ásýnd svæðis kemst nær upprunalegu horfi.  

Vatnatilskipun Evrópuráðsins voru tekin upp með lögum um stjórn vatnamála sem sett voru árið 2011. 

Markmið laganna er að vernda vatn og vistkerfi þess, hindra frekari rýrnun vatnsgæða og bæta ástand 

vatnavistkerfa til þess að vatn njóti heildstæðrar verndar. Hvers konar framkvæmdir á vatnasviði valda 

álagi á vistkerfi og geta valdið því að lífríki á erfitt uppdráttar, vegna breytinga á rennsli eða 

setframburði og/eða vegna áhrifa á efnastyrk í vatninu. Stíflur í straumvatni brjóta upp samfellu 

árinnar, bæði hvað varðar fiskgengd og setframburð. Einnig breyta stíflur eiginleikum straumvatna 

þannig að þau fara að líkjast stöðuvötnum en það hefur mikil áhrif á það hvaða lífríki getur þrifist þar. 

Í Evrópu eru fjölmargar gamlar stíflur sem hafa glatað tilgangi sínum og þar hefur víða verið ráðist í að 

fjarlægja þess háttar hindranir til að endurheimta samfellu árfarvega. Slík endurheimt er oft hluti af 

aðgerðaáætlunum sem farið hefur verið í til að bæta ástand ferskvatns þar sem álag af mannavöldum 

hefur valdið miklum áhrifum á vatnalífríki og/eða til að viðhalda góðu ástandi vatnalífríkis. 

 

        Friðþjófur Árnason 

        Hafrannsóknastofnun 

 



 

 
Heilbrigðiseftirlit Reykjavíkur 
Vöktun 

 

Minnisblað – Opnun Árbæjarstíflu og tæming lóns 
 
Undanfarin ár hefur Heilbrigðiseftirlit Reykjavíkur (HER) haft áhyggjur af áhrifum af 
tæmingu lónsins við Árbæjarstíflu á lífríki ánna.  Orkuveita Reykjavíkur (OR) hefur í samráði 
við Stangveiðifélag Reykjavíkur fullopnað lokur í Árbæjarstíflu á hverju vori til að hleypa 
niðurgöngulaxi og laxaseiðum niður Elliðaár út í sjó. Lokurnar eru opnar allt árið en mismikið 
til að halda réttri hæð í norðurhluta Árbæjarlóns.  
 
Þann 2. maí 2019 barst HER tilkynning frá lögreglu um að vegfarandi hefði bent á mikla 
jarðvegsmengun og dauðan fisk í Elliðaám.  Við eftirlit kom í ljós að báðar kvíslar árinnar 
voru dökkbrúnar og brúnn flekkur hafði myndast á sjóinn við árósana.  Athugun leiddi í ljós 
að verið var að tæma lón Árbæjarstíflu.  Ástandið eftir losun var að mati heilbrigðisfulltrúa 
verra en undanfarin ár. HER hafði samband við skrifstofu nátturu og garða og 
Hafrannsóknarstofnun. Skv.Hafrannsóknastofnun hefur stofnunin ávallt mælt gegn þessari 
árvissu útskolun úr Árbæjarlóni vegna mögulegra neikvæðra áhrifa á lífríkið. Í ljósi þess að 
virkjunin í Elliðaárdal hætti rekstri fyrir nokkrum árum á stofnunin erfitt með að sjá 
tilganginn. Best væri ef lokur væru opnar allt árið um kring þannig að gönguleiðir fiska séu 
ekki hindraðar og framtíðarlausnin væri að fjarlægja stífluna alfarið. Haft var samband við 
OR og mælst til þess að viðhaft yrði annað verklag við losun lónsins næsta ár og 
framkvæmdar yrðu rannsóknir á áhrifum losunarinnar samhliða því. Rætt hafði verið um það 
fyrir nokkrum árum að taka lengri tíma í að tæma lónið til að reyna að lágmarka áhrif og var 
ákveðið að reyna það. 
 

 



Losun lónsins við Árbæjarstíflu 2. maí 2019. 
 
Vorið 2020 hafði OR samband við HER og skrifstofu náttúru og garða og tilkynnti að hafist 
yrði handa við losun lónsins þann 21. apríl.  Byrjað var á því að opna lokuna við vestari kvísl 
árinnar til að lækka hægt í lóninu áður en hin lokan yrði opnuð.  Þann 27. apríl var svo opnuð 
lokan við lónið sjálft, við eystri kvíslina.  Opnað var fyrir lokur í áföngum og losun tekin 
hægar en venja er.  Sérfræðingar Hafrannsóknarstofnunar framkvæmdu mælingar í ánni fyrir, 
á meðan og eftir að losun fór fram.  Undir lok tæmingar barst set og drulla niður ánna og var 
hún lituð alveg niður í ósa. 
 

 
Losun Árbæjarlóns 27. apríl 2020 
 
Í kjölfar losunar vann Hafrannsóknarstofnun minnisblað um niðurstöður rannsókna og kom 
þar fram að þegar mesta gruggið var við losun hrapaði súrefnismettun í ánni frá 108% niður í 
9,3 %.  Hafrannsóknarstofnun ráðlagði OR í ljósi niðurstaðna að hafa lokurnar opnar allt árið 
til að færa ástand í náttúrulegt horf og koma í veg fyrir neikvæð áhrif á lífríki ánna.  OR fékk 
einnig álit sérfræðings hjá Verkís um áhrif þess að opna lokurnar varanlega á fuglalíf á 
svæðinu.  Skv. minnisblaði Verkís mun tæming lónsins ekki hafa áhrif á varp eða lífsskilyrði 
álftapars sem verpt hefur við lónið.  Einnig segir í minnisblaði að þéttleiki andfugla við 
fyrrum lónsstæði mun minnka og fuglar væntalega færa sig ofar í ánna.  Tæming lónsins mun 
ekki hafa áhrif á fuglalífið neðar í ánni. OR tók því þá ákvörðun að opna lokurnar og hafa þær 
eftirleiðis opnar allt árið og færa ástand ánna þannig nær náttúrulegu ástandi.  HER og 
skrifstofa náttúru og garða fengu tilkynningu um þetta þann 9. október, fyrirhuguð tæming 
lónsins var 16. október en var svo flutt til 29. október.  Tæming lónsins átti sér stað undir 
eftirlit HER. 
 
Sveitarfélög bera ríka skyldu þegar kemur að verndun yfirborðsvatns s.s. vatna og vatnsfalla.  
Í lögum um stjórn vatnamála segir í gr. 12: Vernda skal yfirborðs- og grunnvatnshlot og 



tryggja að ástand þeirra versni ekki. Ástand þeirra skal styrkja og endurheimta með það að 
markmiði að efnafræðilegt ástand sé að lágmarki gott.  Þá segir í reglugerð um varnir gegn 
mengun vatns í gr. 8.3 að sveitarstjórnir og heilbrigðisnefndir skulu grípa til aðgerða sem 
miða að því að viðhalda náttúrulegu ástandi vatns. Jafnframt skal grípa til úrbóta ef ástand 
vatns hrakar eða ef það er lakara en ástandsflokkun.  Loks segir í vatnatilskipun 
Evrópusambandsins í gr. 4 að aðildarríki skuli tryggja að besta, hugsanlega, vistfræðilega og 
efnafræðilega ástand náist að því er varðar yfirborðsvatn, að teknu tilliti til áhrifa sem ekki er 
hægt að komast hjá með góðu móti sökum eðlis starfsemi manna eða mengunar.  Það á því 
alltaf að leitast við að færa ár og vötn nær náttúrulegu ástandi og vernda lífríki þeirra.  Þar 
sem ekki er þörf fyrir stífluna þar sem rafmagnsframleiðslu er hætt er það því liður í að færa 
ánna aftur til upprunalegs horfs að hætta að takmarka rennsli hennar með stíflumannvirki.  
Auk áhrifa af losun lónsins hefur lokunin áhrif á fiskistofna í ánni. Það lokast allaf fullorðnir 
laxar og seiði inni í lóninu á haustin og komast ekki niður ánna en hluti þeirra drepst þar.  Í 
lónið safnast einnig rusl s.s. plastpokar ofl. sem berst niður ánna við tæmingu. 
 
Það er því mat HER að jákvætt og æskilegt sé að færa Elliðaár nær náttúrulegu ástandi og 
koma í veg fyrir neikvæð áhrif losunar á vorin.   
 
Tekið saman af Svövu S. Steinarsdóttur heilbrigðisfulltrúa hjá einingu vöktunar, 
Heilbrigðiseftirliti Reykjavíkur, dags. 9. nóvember 2020. 

Björn Gíslason 

Borgarfulltrúi 

Efni: Tæming Árbæjarlóns 

 

 Vísað er til bréfs frá Birni Gíslasyni borgarfulltrúa í Reykjavík, dags. 12. nóvember sl., þar 

sem óskað er eftir umsögn Náttúrufræðistofnunar Íslands um tæmingu Árbæjarlóns. Lónið 

var/er hluti af Elliðaárvirkjun sem tók til starfa árið 1921 og var starfrækt til ársins 2014. Á 

rekstratíma virkjunarinnar hefur Árbæjarlón verið fyllt á veturna og tæmt á vorin vegna 

fiskgengdar og vegna viðhalds. Nokkrum dögum eftir tæmingu hefur lónið verið fyllt aftur.  

 

Ferill málsins 

Skemmst er frá því að segja að Orkuveita Reykjavíkur ákvað, eftir m.a. ráðleggingar frá 

Hafrannsóknarstofnun, Verkís og aðkomu Helbrigðiseftirlits Reykjavíkur, að tæma lónið 

varanlega og var það framkvæmt 29. október sl.  

 

Elliðaárdalur og Elliðavatn er náttúruminjaskrá og á því, að mati Náttúrufræðistofnunar, að 

leita álits Umhverfisstofnunar og Náttúrufræðistofnunar um framkvæmdir á svæðinu, 

sérstaklega þar sem í þessu tilfelli er um að ræða varanlega breytingu á náttúru svæðisins frá 

því sem áður var, þ.e. sl. 100 ár. Náttúrufræðistofnun er ekki kunnugt um hvort leitað var 

álits Umhverfisstofnunar. Stofnunin fékk hins vegar ábendingu og fyrirspurn frá 

Umhverfisstofnun, þegar tæmingin var framkvæmd, um hvort Náttúrufræðistofnun hefði 

haft aðkomu að málinu. Í fyrstu taldi Náttúrufræðistofnun að það hefði ekki verið gert en í 

ljós kom að stofnuninni hafði verið sendur tölvupóstur frá OR 12. október sl. sem var á 

þessa leið:  ,, Sæl/sæll, Gert er ráð fyrir að tæma svokallaðan andarpoll sem er 

uppistöðulón ofan Árbæjarstíflu í lok mánaðarins eftir ráðleggingar 

Hafrannsóknarstofnunnar þess efnis og vera með „náttúrulegt“ rennsli í ánni allt árið um 

kring. Ég óska eftir að fá álit á áhrif þess á fuglalífi sem hefur myndast í kringum þetta 

uppistöðulón.  

Það má endilega hafa samband við mig þegar þessi póstur ratar á réttan stað      “ Þessi 

póstur rataði því miður ekki í farveg stjórnsýsluerinda heldur var flokkaður sem almenn 

fyrirspurn um fuglalíf og var því ekki skráður með lokadagsetningu. Ekki var settur frestur 

til að svara erindinu í sjálfa fyrirspurnina. Erindinu var því ekki svarað fyrir 29. október sl. 

  

Áður en til tæmingar lónsins kom hefði verið eðlilegt að tryggja að allir þeir aðilar sem eiga 

að koma að málinu hefðu gert það. Að öðru leiti sér Náttúrufræðistofnun ekki ástæðu til að 

gera athugasemdir við feril málsins, enda annarra að taka á því skv. lögum.  

 

 

 



  

Umsögn 

Náttúrufræðistofnun telur mikilvægast, hvað sem verður endanlega ákveðið um Árbæjarlón 

og Elliðaá, að þá verð það gert á forsendum lífríkis/náttúru á svæðinu og reynt eftir fremsta 

megni að hafa það eins náttúrulegt og mögulegt er. Í því samhengi verður ekki komist hjá því 

að horfa til þess að Elliðaárdalur ásamt ánni og Elliðavatni er mikið til manngerð náttúra og 

þar eru einnig ýmsar menningarminjar þ.m.t virkjunin. Búið er að raska öllu svæðinu mjög 

mikið; fyrst með vatnsveitu í Gvendarbrunnum og síðar stíflum og vatnaveitingum og loks 

var Elliðaárvogur – árós með afar lífríkri leiru og miklu fuglalíf stórlega skemmdur með 

fyllingum sem hófust á sjöunda áratug síðustu aldar og sér ekki fyrir endann á. Loks er hraunið 

í dalnum merkilegt og eins sethjallarnir. Ræktunarstarf hefur hulið hraunið að mestu og búið 

er að taka mikið efni úr hjöllunum og þeir líka komnir á kaf í gróður og varla svipur hjá sjón. 

Eiginleg endurheimt svæðisins, þ.e. að endurheimta m.a. náttúrulegt vistkerfi dalsins, mundi 

þá fela í sér að taka til hendinni alla leið frá ósum með Elliðavatni.  

  

Segja má að lítið skref eins og að endurheimta eitthvað af upprunalegri náttúru árinnar og 

dalsins með því að láta Árbæjarlónið fara er jákvætt skref en um leið mikil breyting á þeirri 

ásýnd sem allir núlifandi menn hafa vanist. Eins hefur andapollurinn fræðslu og útivistargildi 

í borgarlandslagi sem nú þegar er mikið til mannanna verk. Sjá einnig síðar.  

 

Í minnisblaði Verkís, Arnór Þórir Sigfússon, dags. 20. október sl., er ágætlega farið yfir 

fuglalíf á svæðinu og áhrif mögulegra breytinga á það, þ.m.t. fuglalíf í Blásteinshólma og 

álftavarp þar (minnisblað dags. 9. nóvember sl.), auk þess sem varpað er fram hugmyndum 

um að viðhalda ,,andapollinum“ o.s.frv. 

  

Í samantekt Hafrannsóknastofnunar frá 28. október sl. (degi fyrir tæmingu) er farið yfir 

áhrif af virkjuninni á vatnalífríki árinnar og hugsanlegra breytinga þar á, sérstaklega m.t.t. 

fiskgengdar og áhrif á laxfiska. Settir eru fram nokkrir möguleikar um aðgerðir til að stýra 

rennsli í ánni og sérstakleg mælt með tveimur kostum og rök færð fyrir því og kostir og 

gallar þeirra taldir upp sbr.: ,,Almennt eru helstu jákvæðu áhrif kosta 1 og 2 á straumvötn að 

1) náttúrlegt rennsli og setframburður  áa er endurheimt, 2) far fiska og annarra 

lífvera  verður hindrunarlaust allt árið, 3) búsvæði lífvera sem röskuðust við stíflugerð 

endurheimtast og 4) oft batna vatnsgæði áa þegar stíflur eru fjarlægðar. Hugsanleg neikvæð 

áhrif á lífríkið við það að opna/fjarlægja stíflu eru þau að 1) búsvæði lífvera sem aðlagast 

hafa umhverfi við stíflu er raskað og 2) hugsanlega losna óæskileg efni og set úr 

uppistöðulónum ofan stíflu þegar tæming þeirra á sér stað.“  Í samantektinni er m.a. farið 

yfir hugsanleg áhrif á lífríki, fyrir og eftir breytingar, m.t.t. súrefnismagns og aurburðar í 

ánni. 

  

Í samantekt Hafrannsóknarstofnunar og í minnisblaði Heilbrigðiseftirlits Reykjavíkur er 

komið inn á Vatnatilskipun Evrópusambandsins sem lög nr. 36/2011 um stjórn vatnamála 

fjalla um en þar segir 1. gr. laganna: ,, Markmið laga þessara er að vernda vatn og vistkerfi 

þess, hindra frekari rýrnun vatnsgæða og bæta ástand vatnavistkerfa til þess að vatn njóti 

heildstæðrar verndar. Jafnframt er lögunum ætlað að stuðla að sjálfbærri nýtingu vatns og 

langtímavernd vatnsauðlindarinnar.“ 

 

 

 



  

 

Niðurstaða 

Náttúrufræðistofnun telur að í fyrirliggjandi gögnum sé búið að velta upp flestu því sem 

skoða þarf í tengslum við þá framkvæmd sem hér er til umfjöllunar. Stofnunin sér því ekki 

ástæðu til að bæta við það sem komið hefur fram enda mundi það fela í sér heildastæða 

vistfræðilega úttekt/samantekt á umhverfi og lífríki árinnar frá ósum með Elliðavatni. Slík 

úttekt er umfram það sem hægt er að ætlast til í umsögn sem þessari. 

  

Að mati Náttúrufræðistofnunar er veikleiki þess sem hér hefur verið til umræðu sá að aðeins 

er verið að skoða hluta af því svæði sem raunverulega hefur verið raskað, en ekki 

heildarmyndina, og ekki fjallað um mögulega kosti og galla endurheimtar á sameiginlegum 

vettvangi. Einfaldast væri að stefna að því að endurheimta Elliðavatn og Elliðaá allt til ósa. 

Hvort það sé raunverulegur kostur þarf að skoða vandlega og þá einnig hvort eitthvert 

millistig eða útfærslur séu betri en aðrar. Inn í þá skoðun þyrfti því að taka ýmsa þekkingu 

um Elliðavatn, t.d. rannsóknir Náttúrufræðistofu Kópavogs o.fl., og tillögu 

Náttúrufræðistofnunar um frekari vernd vatnsins https://www.ni.is/node/21557, auk ýmissa 

sjónarmiða um t.d. minjavernd, vernd jarðmyndana og útivist. 

  

Náttúrufræðistofnun er kunnugt um að sett hefur verið á laggirnar ráð/nefnd á vegum 

Reykjavíkurborgar til að fjalla sérstaklega um þetta mál og telur eðlilegt að sá vettvangur sé 

notaður til að fjalla um málið í heild. Náttúrufræðistofnun er tilbúin til að koma að þeirri 

vinnu eftir því sem við á. 

 

 

Virðingarfyllst, 

 

 

 

 

Trausti Baldursson 

forstöðumaður vistfræði- og ráðgjafardeildar 

 
Afrit: Reykjavíkurborg, Orkuveita Reykjavíkur, Umhverfisstofnun, Hafrannsóknastofnun, Verkís 

https://www.ni.is/node/21557


Umhverfis- og skipulagssvið 

B.t. byggingarfulltrúa 

Borgartúni 12-14 

105 Reykjavík  

 

Reykjavík, 6. nóvember 2020. 

 

 

Efni: Tæming Árbæjarlóns til frambúðar, fyrir ofan stífluna í Elliðaánum. 

 

 

Hollvinasamtök Elliðaárdalsins fengu fyrstu fréttir um að til stæði að tæma Árbæjarlón til frambúðar 

þegar frétt birtist um það í fjölmiðlum 28. október s.l.  Ekkert samráð var haft við samtökin áður en til 

þessa kom.  

 

Búið er að tæma lónið.  

 

Með vísan til þessa eru það mikil vonbrigði hvernig að þessu var staðið.  

 

Mikil umræða hefur átt sér stað í kjölfarið á tæmingunni, þar sem, meðal annars formaður íbúaráð 

Árbæjar hefur gert athugasemdir við það hvernig að þessu var staðið, en ekkert samráð var haft við 

íbúaráð Árbæjar eða íbúaráð Breiðholts frekar en Hollvinasamtökin. Auk þess hafa íbúar báðum 

megin við stífluna látið óspart í sér heyra varðandi málið, þar sem fram kemur mikil óánægja bæði 

með ákvörðun OR að tæma lónið til frambúðar og einnig með skort á samráði áður en ákvörðun var 

tekin.  

 

Með vísan til 1. mgr. 4. gr. laga nr. 104/2001 um húsafriðun voru Elliðaárvirkjun og mannvirki sem 

henni tilheyra, þar á meðal Árbæjarstífla, friðuð af mennta- og menningarmálaráðherra þann 14. júní 

20121 og um slík mannvirki gilda reglur um að þörf sé á leyfi frá byggingafulltrúa áður en til 

framkvæmda kemur.2 

 

Af þessu tilefni er efirfarandi spurningum beint til byggingafulltrúa vegna málsins: 

 

1. Var leitað eftir leyfi byggingarfulltrúa fyrir þessari breyttu notkun mannvirkisins skv. lögum 

um mannvirki nr. 160/2010, byggingarreglugerð nr. 112/2012 o.fl. áður en til framkvæmdar 

kom? 

2. Hefur OR upplýst borgaryfirvöld um hvort breyting á eldri framkvæmd við notkun 

mannvirkisins falli undir lög um mat á umhverfisáhrifum nr. 106/2000? 

3. Hefur byggingafulltrúi tilkynnt Minjastofnun, sem er eftirlitsaðili með friðuðum húsum og 

mannvirkjum, um þessa framkvæmd?    

 

 

 
1 http://www.minjastofnun.is/hus-og-mannvirki/fridlyst-hus-og-mannvirki/reykjavik/nr/807 
2  
http://www.mannvirkjastofnun.is/library/Skrar/Byggingarsvid/Leidbeiningarblod/2.3.1%20Byggingarleyfisskyld
ar%20framkv%C3%A6mdir-1.5.pdf 



Óskað er skjótra svara við erindinu og jafnframt afriti af þeim bréfasamskiptum sem borgaryfirvöld 

hafa átt við OR vegna málsins.   

 

 

Afrit af þessu bréfi er sent til Minjastofnunar 

 

 

Með fyrirfram þökk 

 

Halldór Páll Gíslason 

(sign) 

form. Hollvinasamtaka Elliðaárdalsins. 

 

 

 

 

 

 

 

































 

 

Bókun Björns Gíslasonar fulltrúa Sjálfstæðisflokksins á fundi stýrihópsins 18. 

maí 2021. 
 

 

Álit borgarlögmanns er í algjörri andstöðu við álit skipulagsfulltrúans í Reykjavík, sem 

jafnframt er æðsti embættismaður borgarinnar í skipulagsmálum. Það er alveg ljóst að 

skipulagsfulltrúi hefur yfirburðaþekkingu á túlkunaratriðum er viðkoma deiliskipulagi en 

hann segir í umsögn sinni til stýrihópsins um Elliðaárdalinn, dags. 4. desember, og einnig í 

samtali við Fréttablaðið 5. desember á síðasta ári, ákvörðun Orkuveitu Reykjavíkur um að 

tæma Árbæjarlón varanlega ekki samræmast deiliskipulagi. Borgarlögmaður vill þó meina að 

þar sem ekki sé sérstaklega tiltekin í deiliskipulaginu skylda til reksturs miðlunarlóns sé OR 

ekki að brjóta deiliskipulagið. Það er alveg skýrt, sé litið til deiliskipulagsins, að lónið er partur 

af því enda mjög bersýnilegt á uppdráttum þess. Nauðsynlegt er að fá úr því skorið, hjá þar til 

bærum yfirvöldum, hvort álitsgerð borgarlögmanns standist. Þá er alveg ljóst að borgin, sem 

á 93% í OR, og er eigandi Elliðaánna þarf ekkert annað en að sýna vilja í verki til að lónið verði 

fyllt aftur enda fer borgarstjórn með stefnumótandi ákvarðanir í skipulagsmálum 

borgarinnar. Þá er rétt að benda á að borgin er eigandi Elliðaánna og því ættu heimatökin að 

vera hæg. 

